
Հոդվածը նվիրված է Հայաստանի Հանրապետության Նախագահի լիազո-

րություններին և սահմանադրական պատասխանատվության հիմնախնդիրներին 

2015 թվականի սահմանադրական փոփոխությունների համատեքստում։ Պատմա-

կան ու համեմատաիրավական վերլուծության մեթոդներով ներկայացվում է 

նախագահի սահմանադրական ինստիտուտի էվոլյուցիան Հայաստանի Հանրապե-

տությունում, ուսումնասիրվում են նախագահի թեկնածուին ներկայացվող 

պահանջները, պետության գլխի լիազորություններն ու դրանց իրականացման 

կառուցակարգերը՝ ըստ 1995թ․-ին ընդունված Սահմանադրության, ապա 2005 և 

2015թթ․-ի սահմանադրական փոփոխությունների։ Ուսումնասիրման առարկա են 

կազմում նաև ՀՀ և այլ պետությունների նախագահների պոզիտիվ ու նեգատիվ 

սահմանադրական պատասխանատվության խնդիրները, նախագահի  պաշտոնան-

կության հիմքերն ու կարգը։ Նշվում է, որ ՀՀ նախագահի համար առաջնային 

խնդիր է Սահմանադրության պահպանմանը հետևելը, քանի որ այդ պարտա-

կանությունը բխում է պետության գլխի սահմանադրական կարգավիճակից: 

Իսկ եթե Նախագահն ինքն է խախտում Սահմանադրության ու օրենքների 

պահանջները, ապա պետք է վերածվի նեգատիվ սահմանադրական և այլ 

իրավաբանական պատասխանատվություն կրող սուբյեկտի: Կարևորվում է 

նախագահի թեկնածուի համար լեզվական ցենզ նախատեսելը և առաջարկվում է 

սահմանել նաև կրթական ցենզ։ 

Առաջարկվում է ապագայում սահմանադրորեն չնախատեսել ՀՀ 

նախագահին փոխարինողի ինստիտուտը՝ հաշվի առնելով պետության գլխի 

լիազորությունների արարողակարգային ու ներկայացուցչական բնույթը։ Իսկ 

որպես լուծում՝ առաջարկվում է ամրագրել, որ Հանրապետության նախագահի 

պաշտոնի թափուր մնալուց հետո տասը (և ոչ թե քսանհինգից երեսունհինգ) օրվա 

ընթացքում կազմակերպվում է նախագահի արտահերթ ընտրություն։ 

 

Բանալի բառեր՝  Նախագահ, պետության գլուխ, Ազգային ժողով, կառավարման 

ձև, սահմանադրական կարգավիճակ, լիազորություն, գործառույթ, սահմանադրական 

պատասխանատվություն, պաշտոնի ստանձնում, պաշտոնանկություն։ 

    

2015 թվականի դեկտեմբերի 6-ին կայացած սահմանադրական 

փոփոխությունների արդյունքում Հայաստանում ընդունվեց պառլամենտական 

հանրապետության կառավարման ձևը և, համապատասխանաբար, ընդլայնվեցին ՀՀ 

                                                           
 Հոդվածը ներկայացվել է 16.05.2019թ., գրախոսվել` 03.06.2019թ., տպագրության 

ընդունվել` 17.06.2019թ.: 

Ազգային ժողովի, ՀՀ վարչապետի իրավասություններն ու սահմանափակվեցին 

Հանրապետության նախագահի լիազորությունները։ Պետության նախագահը 

պառլամենտական հանրապետություններում (Գերմանիա, Իտալիա, Հնդկաստան, 

Չեխիա և այլն) օրինաչափորեն չունի այնպիսի լայն լիազորություններ, ինչպիսին ունի 

նախագահական կամ կիսանախագահական կառավարման ձև ունեցող  

հանրապետություններում: 

Խորհրդային Միության փլուզումից առաջ` 1990թ.-ի մարտի 17-ին, հիմնադրվեց 

ԽՍՀՄ պրեզիդենտի պաշտոնը, որն ի սկզբանե ստացավ «պետության գլխի» 

սահմանադրական կարգավիճակ: Հայաստանում 1991թ.-ի օգոստոսի 1-ին ընդունվեց 

«Հայաստանի Հանրապետության Նախագահի մասին» օրենքը, ըստ որի՝ 

«Նախագահը Հանրապետության բարձրագույն պաշտոնատար անձն է, գլխավորում է 

Հանրապետության գործադիր իշխանությունը»: 1995թ.-ին ընդունված ՀՀ 

Սահմանադրությունը Նախագահին ճանաչեց որպես Հանրապետության 

անկախության, տարածքային ամբողջականության և անվտանգության երաշխավոր: 

2005թ.-ի սահմանադրական բարեփոխումների արդյունքում հստակեցվեց 

Նախագահի սահմանադրաիրավական կարգավիճակը` Սահմանադրության 49-րդ 

հոդվածում սահմանելով, որ «Հանրապետության Նախագահը պետության գլուխն է»: 

Պետության գլուխը սահմանադրական մարմին է, պետության ղեկավարը, որ 

ներկայացնում է երկիրը թե՛ ներքին, թե՛ արտաքին հարաբերություններում ու 

հանդիսանում է ժողովրդի պետականության խորհրդանիշը: 2015թ․-ին փոփոխված 

Սահմանադրության 5-րդ գլուխը (123-145-րդ հոդվածներ) ամրագրում է 

Հանրապետության Նախագահի սահմանադրական կարգավիճակը
338

։ 

Սահմանադրության 123-րդ հոդվածի համաձայն՝ Հանրապետության նախագահին 

դարձյալ վերապահվում է պետության գլխի սահմանադրական կարգավիճակ, սակայն 

սահմանափակ լիազորություններով։ Նրա համար որպես առաջնային խնդիր է 

սահմանված Սահմանադրության պահպանմանը հետևելը, քանի որ այդ 

պարտականությունը բխում է Նախագահի սահմանադրական կարգավիճակից: ՀՀ 

Նախագահը հետևում է ոչ միայն Սահմանադրության պահպանման 

կառուցակարգերի անխափան գործողությանը, այլև հանրային իշխանության 

սուբյեկտների կողմից սահմանադրական իրավանորմերի պահանջների հստակ 

կատարմանը:  

ՀՀ Սահմանադրության 123-րդ հոդվածի 4-րդ մասի համաձայն՝  

Հանրապետության նախագահն իր գործառույթներն իրականացնում է 

Սահմանադրությամբ սահմանված լիազորությունների միջոցով: Պետության գլուխ 

ընտրվելու փաստով Նախագահը ստանձնում է պոզիտիվ սահմանադրական 

պատասխանատվություն՝ իր լիազորություններն իրականացնելիս լինել անաչառ և 

առաջնորդվել բացառապես համապետական ու համազգային շահերով (123-րդ 

հոդվածի 3-րդ մաս): Իսկ եթե Նախագահն ինքն է խախտում Սահմանադրության ու 

օրենքների պահանջները, ապա պետք է վերածվի նեգատիվ սահմանադրական և այլ 

իրավաբանական պատասխանատվություն կրող սուբյեկտի: Պառլամենտական 

կառավարման ձև ունեցող երկրներում նախագահին ընտրում են պառլամենտի կամ 

հատուկ ընտրիչների միջոցով: Հայաստանի երրորդ Հանրապետությունում 

նախագահին վեց անգամ (1991, 1996, 1998, 2003, 2008, 2013 թվականներին) 

անմիջականորեն ընտրել է ժողովուրդը՝ որպես իշխանության աղբյուր, և նախագահին 

վերապահել առաջնային մանդատ, իսկ 2015 թվականի սահմանադրական 

փոփոխություններից հետո Ազգային ժողովն առաջին անգամ 2018 թվականի մարտի 

2-ին ընտրեց ՀՀ նախագահ, որ 2018 թվականի ապրիլի 9-ին ՀՀ Ազգային ժողովի 

հատուկ նիստում ժողովրդին տված երդմամբ ստանձնեց իր պաշտոնը, այսինքն՝ 

 Տե՛ս ՀՀ Սահմանադրություն․ 2015թ․ փոփոխություններով, Երևան, 2015։ 

կայացավ ՀՀ նախագահի երդման ու պաշտոնի ստանձնման արարողությունը՝ 

ինագուրացիան
339

։ Կարծում ենք, որ ՀՀ նախագահին, ով Սահմանադրության 

համաձայն առաջնորդվում է ոչ միայն համապետական, այլև համազգային շահերով, 

պետք է օրենսդիր, ներկայացուցչական մարմնի անդամներից բացի ընտրեն նաև 

Սփյուռքի ընտրողները։ Գործող Սահմանադրության 125-րդ հոդվածի համաձայն՝ 

Հանրապետության նախագահի հերթական ընտրությունն անցկացվում է 

Հանրապետության նախագահի լիազորությունների ավարտից ոչ շուտ, քան 

քառասուն և ոչ ուշ, քան երեսուն օր առաջ: Հանրապետության նախագահի թեկնածու 

առաջադրվելու իրավունք ունի պատգամավորների ընդհանուր թվի առնվազն մեկ 

քառորդը: Հանրապետության նախագահ է ընտրվում այն թեկնածուն, որը ստացել է 

պատգամավորների ընդհանուր թվի ձայների առնվազն երեք քառորդը: ՀՀ 

Սահմանադրության 125-րդ հոդվածի երկրորդ մասի երկրորդ դրույթի համաձայն՝ 

‹‹Եթե Հանրապետության նախագահ չի ընտրվում, ապա անցկացվում է ընտրության 

երկրորդ փուլ, որին կարող են մասնակցել առաջին փուլին մասնակցած բոլոր 

թեկնածուները››: Վիճելի ենք համարում բոլոր թեկնածուներին երկրորդ փուլին 

մասնակցելու հնարավորություն ընձեռելը։ Մեր կարծիքով, կարելի է թույլ տալ միայն 

առավել ձայներ ստացած երկու թեկնածուի մասնակցությունը երկրորդ փուլին, և այդ 

պարագայում ընտրության երրորդ փուլի անհրաժեշտություն չի առաջանա։ Գործող 

սահմանադրական կարգավորմանը համաձայն՝ երկրորդ փուլում Հանրապետության 

նախագահ է ընտրվում այն թեկնածուն, որը ստացել է պատգամավորների ընդհանուր 

թվի ձայների առնվազն երեք հինգերորդը: Իսկ եթե կրկին Հանրապետության 

նախագահ չի ընտրվում, ապա անցկացվում է ընտրության երրորդ փուլ, որին կարող 

են մասնակցել երկրորդ փուլում առավել ձայներ ստացած երկու թեկնածուները: 

Երրորդ փուլում Հանրապետության նախագահ է ընտրվում այն թեկնածուն, որը 

ստանում է պատգամավորների ընդհանուր թվի ձայների մեծամասնությունը: Եթե 

Հանրապետության նախագահ չի ընտրվում, ապա տասնօրյա ժամկետում 

անցկացվում է Հանրապետության նախագահի նոր ընտրություն: ՀՀ Նախագահն 

ընտրվում է յոթ տարի ժամկետով։ ՀՀ նախագահի պաշտոնի հավակնորդի համար 

Սահմանադրությունը նախատեսում է համապատասխան պահանջներ, 

մասնավորապես՝ պետության քաղաքացիության պահանջը, տարիքային ցենզը: 

Այսպես, ՀՀ Սահմանադրության 124-րդ հոդվածի համապատասխան՝ 

‹‹Հանրապետության նախագահ կարող է ընտրվել քառասուն տարին լրացած, վերջին 

վեց տարում միայն Հայաստանի Հանրապետության քաղաքացի հանդիսացող, վերջին 

վեց տարում Հայաստանի Հանրապետությունում մշտապես բնակվող, ընտրական 

իրավունք ունեցող և հայերենին տիրապետող յուրաքանչյուր ոք››: Կարծում ենք, որ 

ճիշտ էր նախագահի թեկնածուի տարիքային ցենզը հինգ տարով բարձրացնել, 

սակայն նույնը չենք կարող ասել քաղաքացիության ու նստակեցության ցենզերը չորս 

տարով նվազեցնելու մասին։ Կարծում ենք, որ տասը տարվա ՀՀ քաղաքացիության և 

ՀՀ-ում մշտական բնակության պահանջներն ավելի հիմնավորված էին։ Տասը տարվա 

ընթացքում անձը շատ ավելի իրազեկ ու հաղորդ է դառնում  հասարակության ու 

պետության խնդիրներին, քան վեց տարում։ Կարևորում ենք նախագահի թեկնածուին 

առաջադրվող պահանջների շարքում առաջին անգամ լեզվական ցենզ նախատեսել, 

սակայն մայրենի լեզվին տիրապետելու հանգամանքը, որքան էլ անհրաժեշտ, սակայն 

բավարար չենք համարում։ Կարծում ենք, որ այն պետք է լրացվի նաև կրթական 

ցենզով՝  սահմանադրորեն նախատեսելով, որ նախագահ կարող է ընտրվել ոչ թե սոսկ 

հայերենին տիրապետող, այլ ‹‹․․․ հայերենին լիարժեք տիրապետող և բարձրագույն 

կրթություն ունեցող յուրաքանչյուր ոք››, քանի որ նախագահի թեկնածուն պետք է ոչ 

միայն հասուն լինի, ունենա որոշակի կենսափորձ, որը ձևավորվում է ապրած 

տարիների ընթացքում, այլև ունենա ընդհանուր աշխարհայացքային ու 

մասնագիտական գրագիտություն, պատշաճ արժեքային կողմնորոշումներ։ 

Հայաստանում 2003 և 2008 թթ.-ին Հանրապետության Նախագահի 

թեկնածուների չգրանցման դեպքեր արձանագրվեցին, քանի որ հավակնորդները չէին 

բավարարում քաղաքացիության (վերջին տասը տարում չէին հանդիսացել 

Հայաստանի Հանրապետության քաղաքացի) և նստակեցության (վերջին տասը 

տարում մշտապես չէին բնակվել Հայաստանի Հանրապետության տարածքում) 

ցենզերը: Կարևորում ենք սահմանադրական այն իմպերատիվ պահանջը, որ նույն 

անձը Հանրապետության նախագահ կարող է ընտրվել միայն մեկ անգամ: Նախագահի 

կարգավիճակն այնքան պատասխանատու ու պարտավորեցնող է, որ նա 

Սահմանադրության ուժով չի կարող զբաղեցնել որևէ այլ պաշտոն, զբաղվել 

ձեռնարկատիրական գործունեությամբ, կատարել վճարովի այլ աշխատանք: 

Պետության գլխի գործառույթներն անկախ ու անաչառ կատարելու համար 

Հանրապետության նախագահն իր լիազորությունների իրականացման ընթացքում չի 

կարող լինել որևէ կուսակցության անդամ: Կարծում ենք, որ այդ պահանջը կարելի է 

տարածել նաև ՀՀ նախագահի աշխատակազմի վրա։ 

ՀՀ Սահմանադրության 126-րդ հոդվածը սահմանում է ՀՀ նախագահի 

արտահերթ ընտրության կարգը։ Այսպես, Հանրապետության նախագահի 

պաշտոնանկության, լիազորությունների կատարման անհնարինության, 

հրաժարականի կամ մահվան դեպքերում Հանրապետության նախագահի պաշտոնը 

թափուր մնալուց ոչ շուտ, քան քսանհինգ և ոչ ուշ, քան երեսունհինգ օր հետո 

անցկացվում է Հանրապետության նախագահի արտահերթ ընտրություն: 

Հանրապետության նախագահը պաշտոնը ստանձնում է Հանրապետության նախորդ 

նախագահի լիազորությունների ավարտման օրը: Իսկ արտահերթ ընտրության 

միջոցով ընտրված Հանրապետության նախագահը պաշտոնը ստանձնում է 

ընտրվելուց հետո՝ տասներորդ օրը: Կարելի է տասներորդ օրվա փոխարեն 

նախատեսել ՀՀ նախագահի պաշտոնի ստանձնում ընտրվելուց հետո՝ երկրորդ օրը։ ՀՀ 

Սահմանադրությունը 127-րդ հոդվածում նախատեսում է ՀՀ Նախագահի կողմից 

պաշտոնը ստանձնելու, դրանով իսկ՝ պոզիտիվ սահմանադրական 

պատասխանատվություն ստանձնելու հատուկ կարգ՝ ամրագրելով, որ 

Հանրապետության նախագահը պաշտոնը ստանձնում է Ազգային ժողովի հատուկ 

նիստում, ժողովրդին տրված հետևյալ երդմամբ. ‹‹Ստանձնելով Հանրապետության 

նախագահի պաշտոնը՝ երդվում եմ հավատարիմ լինել Հայաստանի 

Հանրապետության Սահմանադրությանը, իմ լիազորություններն իրականացնելիս լինել 

անաչառ, առաջնորդվել միայն համապետական ու համազգային շահերով, և իմ ողջ 

ուժը ներդնել ազգային միասնության ամրապնդման գործում››: 

Հիմնական օրենքի 128-րդ հոդվածը նախատեսում է, որ Հանրապետության 

նախագահն իր իրավասության մեջ մտնող հարցերի վերաբերյալ կարող է ուղերձ հղել 

Ազգային ժողովին, իսկ նախկինում իրավասու էր ուղերձ հղել թե՛ ժողովրդին, թե՛ 

Ազգային ժողովին: Մինչև 2015 թվականի սահմանադրական փոփոխությունները 

նախագահն իրավունք ուներ վետո (արգելաքվե) դնելու օրենքի ընդունման վրա: 

Սահմանադրական փոփոխությունների արդյունքում  ՀՀ Ազգային ժողովի ընդունած 

օրենքը Հանրապետության նախագահը դարձյալ ստորագրում ու հրապարակում է 

քսանմեկօրյա ժամկետում կամ նույն ժամկետում ոչ թե իր առարկություններով ու 

առաջարկություններով հետ է վերադարձնում Ազգային ժողով (ինչպես նախկինում), 

այլ դիմում է Սահմանադրական դատարան՝ Սահմանադրությանն օրենքի 

համապատասխանությունը որոշելու հարցով: Եթե Սահմանադրական դատարանը 

որոշում է, որ օրենքը համապատասխանում է Սահմանադրությանը, ապա 

Հանրապետության նախագահը հնգօրյա ժամկետում ստորագրում ու հրապարակում 

է օրենքը: Եթե Հանրապետության նախագահը չի կատարում 129-րդ հոդվածով 

սահմանված պահանջները, ապա Ազգային ժողովի նախագահը հնգօրյա ժամկետում 

ստորագրում ու հրապարակում է օրենքը: ՀՀ Սահմանադրության 158-րդ հոդվածով 

սահմանված դեպքերում, այն է՝ նորընտիր Ազգային ժողովի առաջին նստաշրջանի օրը 

Կառավարությանը վստահություն չհայտնելու, Կառավարության ծրագրին 

հավանություն չտալու, վարչապետի կողմից հրաժարական ներկայացվելու դեպքերում 

կամ վարչապետի պաշտոնը թափուր մնալու օրը Հանրապետության նախագահն 

անհապաղ ընդունում է Կառավարության հրաժարականը: ՀՀ Սահմանադրության 

131-րդ հոդվածի համաձայն՝ Հանրապետության նախագահը վարչապետի 

առաջարկությամբ փոփոխություններ է կատարում Կառավարության կազմում: 

Ակնհայտ է, որ ՀՀ Նախագահի այդ լիազորությունները սոսկ արարողակարգային 

նշանակություն ունեն։ Ըստ ՀՀ Սահմանադրության 149-րդ հոդվածի 1-ին մասի՝ 

Հանրապետության նախագահը նորընտիր Ազգային ժողովի լիազորությունների 

ժամկետի սկսվելուց հետո անհապաղ վարչապետ է նշանակում Սահմանադրության 

89-րդ հոդվածով սահմանված կարգով ձևավորված խորհրդարանական 

մեծամասնության ներկայացրած թեկնածուին: Իսկ ՀՀ վարչապետի հրաժարական 

ներկայացնելու կամ վարչապետի պաշտոնը թափուր մնալու այլ դեպքերում  149-րդ 

հոդվածի 5-րդ մասի համաձայն ‹‹Հանրապետության նախագահն անհապաղ 

վարչապետ է նշանակում Ազգային ժողովի կողմից ընտրված թեկնածուին››: Կարծում 

ենք, որ ՀՀ նախագահի՝ վարչապետին նշանակելու լիազորությունը նույնպես զուտ 

արարողակարգային բնույթ է կրում։ Հարց է ծագում՝ ինչպիսի՞ իրավական 

հետևանքներ կառաջանան, եթե Հանրապետության նախագահն օբյեկտիվ կամ 

սուբյեկտիվ պատճառներով ‹‹անհապաղ››  չընդունի Կառավարության հրաժարականը 

կամ ‹‹անհապաղ››  չնշանակի ՀՀ Ազգային ժողովում քաղաքական մեծամասնության 

ներկայացրած կամ օրենսդիր մարմնի ընտրած վարչապետին, կամ վարչապետի 

առաջարկությամբ չնշանակի և հետ չկանչի օտարերկրյա պետություններում ու 

միջազգային կազմակերպություններում դիվանագիտական ներկայացուցիչներին 

(Սահմանադրության 132-րդ հոդվածի 1-ին մասի 2-րդ կետ)։ Սահմանադրությունը այս 

և  համանման այլ հարցերի պատասխաններ չի տալիս։  

Նախկինում ՀՀ նախագահի սահմանադրական լիազորությունների շրջանակում 

էին նաև պետության ու հասարակության կենսագործունեության հատուկ իրավական 

ռեժիմների` ռազմական ու արտակարգ դրության հայտարարման լիազորությունների 

իրականացումը: Սակայն փոփոխված Սահմանադրության 119-րդ և 120-րդ 

հոդվածներով դրանք փոխանցվել են ՀՀ Կառավարությանը։ Երկու դեպքում էլ 

նախատեսվում է իրավունքի ուժով Ազգային ժողովի հատուկ նիստի անհապաղ 

գումարում։ 

Սահմանադրության 133-րդ հոդվածի համապատասխան՝ ՀՀ Նախագահը 

զինված ուժերի բնագավառում իրականացնում է հետևյալ լիազորությունները՝  

‹‹1. ՀՀ վարչապետի առաջարկությամբ, օրենքով սահմանված դեպքերում և 

կարգով նշանակում և ազատում է զինված ուժերի և այլ զորքերի բարձրագույն 

հրամանատարական կազմը: 

2. Վարչապետի առաջարկությամբ, օրենքով սահմանված դեպքերում և կարգով 

շնորհում է  բարձրագույն զինվորական կոչումներ››: 

Նախագահը նախկինում սահմանադրորեն ճանաչվում էր որպես զինված 

ուժերի գերագույն գլխավոր հրամանատար: Այժմ այդ պատասխանատվությունը կրում 

է վարչապետը, որ պատերազմի ժամանակ զինված ուժերի գերագույն հրամանատարն 

է: Օրենքով սահմանված դեպքերում ու կարգով քաղաքացիության վերաբերյալ 

հարցերի լուծումը, դատապարտյալներին ներում շնորհելը, պարգևատրելն ու 

պատվավոր կոչումներ շնորհելը, բարձրագույն դասային աստիճաններ շնորհելը ևս ՀՀ 

նախագահի սահմանադրական լիազորություններն են (134-137-րդ հոդվածներ): Եթե 

նախկինում պետության գլխի սահմանադրական լիազորություններն էին պետական 

բարձր պաշտոններում նշանակումներ կատարելը, ՀՀ Սահմանադրական դատարանի 

չորս անդամ նշանակելը, ապա այժմ ՀՀ նախագահն իրավազոր է Ազգային ժողովին 

ներկայացնելու Սահմանադրական դատարանի երեք դատավորի թեկնածություն և 

կատարելու պաշտոնատար անձանց ժամանակավոր նշանակում։ Այսպես, եթե 

Ազգային ժողովը եռամսյա ժամկետում  չի ընտրում հետևյալ պաշտոնատար անձանց՝ 

Բարձրագույն դատական խորհրդի անդամներին, գլխավոր դատախազին, Մարդու 

իրավունքների պաշտպանին, Կենտրոնական ընտրական հանձնաժողովի 

նախագահին և մյուս անդամներին, Հեռուստատեսության և ռադիոյի հանձնաժողովի 

անդամներին, Հաշվիչ պալատի նախագահին և մյուս անդամներին, Կենտրոնական 

բանկի նախագահին և խորհրդի մյուս անդամներին, ապա մինչև Ազգային ժողովի 

կողմից նրանց ընտրությունը Հանրապետության նախագահը նշանակում է 

ժամանակավոր պաշտոնակատարներ: Իր լիազորություններն իրականացնելիս 

Հանրապետության նախագահն ընդունում է հրամանագրեր ու կարգադրություններ: 

Նախագահի հրամանագրերն ուղղված են պետության գլխի սահմանադրական 

լիազորությունների իրականացմանը, օրենքների պահանջների կատարմանը։ 

Նախագահի հրամանագրերն ու կարգադրությունները չեն կարող հակասել 

Սահմանադրությանը, սահմանադրական օրենքներին, հակառակ դեպքում 

Սահմանադրական դատարանի կողմից սահմանված կարգով կճանաչվեն 

հակասահմանադրական, ուստի և՝ անվավեր: Պետության գլխի համար նախատեսված  

սահմանադրաիրավական ամենախիստ սանկցիան  պաշտոնանկությունն է: ՀՀ 

Սահմանադրության 140-րդ հոդվածը  սահմանում է, որ Հանրապետության 

նախագահն անձեռնմխելի է: Հանրապետության նախագահն իր լիազորությունների 

ժամկետում և դրանից հետո չի կարող հետապնդվել և պատասխանատվության 

ենթարկվել իր կարգավիճակից բխող գործողությունների համար: Իր կարգավիճակին 

չառնչվող գործողությունների համար Հանրապետության նախագահը կարող է 

պատասխանատվության ենթարկվել միայն իր լիազորությունների ավարտից 

հետո։ Հատկանշական է, որ անձեռնմխելիությունը տարածվում է միայն Նախագահի 

կարգավիճակից բխող գործողությունների վրա, իսկ իր կարգավիճակի հետ չկապված 

գործողությունների համար նա կարող է պատասխանատվության ենթարկվել 

լիազորությունների ավարտից հետո: Պետության գլխի անձեռնմխելիությունն 

ապահովում է Նախագահի կողմից իր սահմանադրական լիազորությունների ազատ, 

անկաշկանդ ու միաժամանակ պատասխանատու իրականացումը և երաշխիք 

դառնում պետության գլխի անխափան ու արդյունավետ գործունեության համար: 

Միաժամանակ հարկ է նշել, որ Հանրապետության Նախագահի անձեռնմխելիությունը 

բացարձակ չէ: Այսպես` ՀՀ Սահմանադրության 141-րդ հոդվածի համաձայն` 

‹‹Հանրապետության նախագահը կարող է պաշտոնանկ արվել պետական 

դավաճանության, այլ ծանր հանցագործության կամ Սահմանադրության կոպիտ 

խախտման համար››: Կարծում ենք, որ հիմք ընդունելով ՀՀ քրեական օրենսգրքի 19-րդ 

հոդվածում սահմանված հանցագործությունների դասակարգման չափանիշները, 

որոնց համաձայն պետական դավաճանությունը ոչ թե ծանր, այլ առանձնապես ծանր 

հանցագործություն է, պետք է ՀՀ Սահմանադրությամբ պետական դավաճանությունից 

հետո նախատեսել ‹‹այլ առանձնապես ծանր, ծանր հանցագործություն կատարելը››։ 

Ինչ վերաբերում է ‹‹Սահմանադրության կոպիտ խախտման›› հիմքին, ապա այն 

առաջին անգամ նախատեսվել է ՀՀ Սահմանադրության 2015թ․-ի փոփոխությունների 

արդյունքում։ Կարծում ենք, որ նշված ձևակերպումը հայեցողության լայն 

հնարավորություն է ընձեռում, ուստի ՀՀ Սահմանադրական դատարանը 

համապատասխան հիմքի (հիմքերի) առկայության դեպքում ՀՀ Ազգային ժողովի 

դիմումի հիման վրա պետք է հիմնավոր որոշում ընդունի կատարված արարքը 

(արարքները) որպես ‹‹Սահմանադրության կոպիտ խախտում›› որակելու մասին։ 

Տարբեր պետությունների նախագահների սահմանադրական կարգավիճակի 

տարրերի համեմատաիրավական վերլուծությունը ցույց է տալիս, որ 

պաշտոնանկությունը նախագահի նեգատիվ սահմանադրական պատասխանատ-

վության ամենախիստ միջոցն է, որի կիրառմանը կարող են հետևել իրավաբանական 

պատասխանատվության այլ տեսակներ: Այսպես` պետական դավաճանությունը կամ 

այլ առանձնապես ծանր կամ ծանր հանցագործությունը իրավաբանական փաստ է 

պաշտոնանկ արված նախկին նախագահին օրենքով նախատեսված կարգով 

քրեական պատասխանատվության ու պատժի ենթարկելու համար: Բոլոր 

պետություններում նախագահի նկատմամբ պաշտոնանկությունը կարող է կիրառվել 

միայն Սահմանադրությամբ նախատեսված հիմքերի առկայության դեպքում: 

Պաշտոնանկությունը նախատեսված է կառավարման հանրապետական ձև ունեցող 

երկրների մեծամասնությունում, մասնավորապես այն ամրագրված է Հայաստանի, 

Ռուսաստանի, Գերմանիայի, Իռլանդիայի, Բուլղարիայի, Խորվաթիայի, Լեհաստանի 

սահմանադրություններում: Եվ գրեթե ամենուր, որպես պաշտոնանկության հիմքեր, 

նշվում են պետական դավաճանությունը կամ այլ հանցագործության կատարումը, 

Սահմանադրության «ցանկացած խախտումը» (Լեհաստան, Խորվաթիա, Մակեդոնիա, 

Բուլղարիա), «կոպիտ կամ լուրջ խախտումը» (Ռումինիա, Չեխիա, Սլովենիա, 

Հայաստան), «իր պաշտոնավարության ընթացքում Սահմանադրության կամ այլ 

օրենքների խախտումը» (Հունգարիա): Լիտվայի Սահմանադրության 74-րդ հոդվածի 

համաձայն` Սահմանադրության կոպիտ խախտման, երդումը չկատարելու համար կամ 

հանցագործության կատարման դեպքում պառլամենտը կարող է պատգամավորների 

ընդհանուր թվի ձայների 3/5-ով պաշտոնից ազատել երկրի նախագահին: Իսկ 

Ավստրիայի Հանրապետության Նախագահը կարող է պաշտոնանկ արվել 

համաժողովրդական քվեարկության արդյունքների հիման վրա (Ավստրիայի 

Հանրապետության դաշնային սահմանադրական օրենքի 60-րդ հոդվածի 6-րդ մաս)
340

: 

ՀՀ Սահմանադրությունը նախատեսում է որոշակի պայմաններ, որոնց առկայության 

դեպքում հնարավոր է նեգատիվ սահմանադրական պատասխանատվության նշված 

միջոցի կիրառումը: Այսպես, ՀՀ Նախագահը կարող է պաշտոնանկ արվել, եթե. 

 1. կատարել է պետական դավաճանություն, այլ (առանձնապես ծանր-Ռ․ Հ․) 

ծանր հանցագործություն կամ Սահմանադրության կոպիտ խախտում, 

 2. Ազգային ժողովը պատգամավորների ընդհանուր թվի ձայների 

մեծամասնությամբ ընդունել է որոշում` սահմանադրական դատարանին դիմելու 

մասին, 

 3. սահմանադրական դատարանը տվել է եզրակացություն ՀՀ Նախագահին 

պաշտոնանկ անելու հիմքերի առկայության մասին, 

 4. այդ եզրակացության հիման վրա Ազգային ժողովը պատգամավորների 

ընդհանուր թվի ձայների առնվազն երկու երրորդով կայացրել է որոշում` ՀՀ 

Նախագահին պաշտոնանկ անելու մասին: 

 Որպես կանոն, Նախագահի պաշտոնանկությունը բարդ ընթացակարգ է, ինչը 

պահանջում է օրենսդիր մարմնի անդամների ձայների տարբեր համամասնություններ, 

այսպես` կեսից ավելին (Շվեդիա), առնվազն 2/3-ը կամ 2/3-ից ավելին (Հայաստան, 

Ռուսաստան, Լեհաստան, Ռումինիա, Մակեդոնիա, Բուլղարիա, Խորվաթիա), 3/5-ը 

(Լիտվա): Պատգամավորները, նախաձեռնելով նախագահի պաշտոնանկության 

գործընթացը, որպես կանոն, դիմում են սահմանադրական դատարան 

(սահմանադրական տրիբունալ, գերագույն դատարան, այլ բարձր ատյան)` 

եզրակացություն (որոշում, վճիռ) ստանալու համար (Հայաստան, Ռուսաստան, Չեխիա, 

                                                           
340 Տե՛ս Конституции государств Европы, М., 2001; Конституции государств Восточной 

Европы, М., 1996; Новые Конституции стран СНГ и Балтии // Сборник документов, М., 1998. 

Ռումինիա, Մակեդոնիա, Սլովակիա, Սլովենիա, Ֆինլանդիա և այլն)
341

: Ընդ որում, 

պետությունների մեծամասնությունում Նախագահի պաշտոնան–կության 

գործընթացը նախաձեռնում է օրենսդիր մարմինը, իսկ որոշում է ընդունում 

սահմանադրական դատարանը: Օրինակ, Լիտվայի Հանրապետության 

սահմանադրական դատարանը Սահմանադրության կոպիտ խախտում որակեց 

Նախագահ Ռոլանդաս Պասկասի գործողությունները` կապված ֆինանսական 

աջակցության դիմաց Լիտվայի քաղաքացիության շնորհման, պետական 

գաղտնիքները չպահպանելու և մասնավոր անձանց ու տնտեսավարող սուբյեկտների 

գույքային հարաբերությունների վերաբերյալ որոշումներ ընդունելու գործընթացին 

ապօրինի միջամտելու հետ
342

: Եվ արդյունքում նախագահի նկատմամբ կիրառվեց 

իմպիչմենտի ընթացակարգ, ու նա ենթարկվեց նեգատիվ սահմանադրական 

պատասխանատվության խիստ միջոցի` պաշտոնանկության: Ինչպես վերը նշվեց, 

նախագահի սահմանադրական պատասխանատվության հիմք է պետական 

դավաճանության կամ այլ (առանձնապես ծանր-Ռ․Հ․) ծանր հանցագործության 

կատարումը: Ամերիկայի Միացյալ Նահանգների Սահմանադրության 3-րդ բաժնի 3-րդ 

հոդվածում դավաճանությունը սահմանվում է որպես «Պատերազմի վարում ԱՄՆ-ի 

դեմ, ԱՄՆ-ի թշմանիների կողմն անցնելը և նրանց աջակցելը»
343

: Ֆրանսիայում 

պետական դավաճանությունը Ֆրանսիայի Նախագահի կողմից իր սահմանադրական 

պարտականությունների դիտավորյալ ու կոպիտ խախտումն է
344

: ՀՀ 

Սահմանադրությունը չի բովանդակում «պետական դավաճանության» և «այլ ծանր 

հանցագործության» հանցակազմերը: Իսկ ըստ ՀՀ քրեական օրենսգրքի 299-րդ 

հոդվածի՝ պետական դավաճանության հանցակազմի օբյեկտիվ կողմը կազմում են 

թշնամու կողմն անցնելը, լրտեսությունը, օտարերկրյա պետությանը, օտարերկրյա 

կազմակերպությանը կամ դրանց ներկայացուցիչներին պետական գաղտնիք 

հանձնելը, թշնամական գործունեություն իրականացնելու համար այլ օգնություն ցույց 

տալը, որը կատարել է ՀՀ քաղաքացին` ի վնաս Հայաստանի Հանրապետության 

ինքնիշխանության, տարածքային անձեռնմխելիության կամ արտաքին 

անվտանգության
345

: Աշխարհում գոյություն ունի Նախագահի պաշտոնանկության 

երեք ձև. 

 1) Պառլամենտական ձև, որը նախատեսված է, Ավստրիայում, Մոլդովայում, 

Վիետնամում, այլ հանրապետություններում: ԱՄՆ-ի Սահմանադրության համաձայն` 

Նախագահի իմպիչմենտի ընթացակարգը տեղի է ունենում Կոնգրեսում, որին կարող 

են հաջորդել դատավարություններ դատարաններում: Որպես կանոն, եթե 

խորհրդարանը երկպալատանի է, ապա պալատների գործառույթները 

տարանջատված են: Մի պալատը ներկայացնում է մեղադրանքը (օրինակ, 

Ներկայացուցիչների պալատը՝ ԱՄՆ-ում, Պետական դուման՝ ՌԴ-ում), մյուսը 

քննարկում է այն և որոշում կայացնում երկրի Նախագահի պաշտոնանկության կամ 

մեղադրանքը մերժելու մասին (Սենատը՝ ԱՄՆ-ում, Դաշնության խորհուրդը՝ ՌԴ-ում):

 2) Պառլամենտա-դատական, որի դեպքում Նախագահի պաշտոնանկությունը 

նախաձեռնում է պառլամենտը, սակայն որոշումն ընդունում է դատական ատյանի` 

օրինակ սահմանադրական դատարանի (Հայաստանում, Գերմանիայում, Իտալիայում), 

                                                           
341 Տե՛ս Конституции государств Европы, М., 2001; Конституции государств Восточной 

Европы, М., 1996; Новые Конституции стран СНГ и Балтии // Сборник документов, М., 1998. 
342 Տե՛ս Решение Конституционного Суда Литовской Республики от 31 марта 2004 года; 

նաև՝ Amendment to allow Paksas to run for Lithuanian parliament, president to be submitted // Lithuania 

Tribune. 27 March 2018. Retrieved 25 March 2019. 
343 Տե՛ս Мишин А. А., Влашхин В. А. Конституция США: Политико-правовой 

комментарий, М., 1985, էջ 111-112։ 
344 Տե՛ս Конституции государств Европы, М., 2001. 
345

 Տե'ս Հայաստանի Հանրապետության քրեական օրենսգիրք //www.arlis.am: 

գերագույն դատարանի (Անգոլայում, Պորտուգալիայում, Ռումինիայում), 

արդարադատության վերին դատարանի (Ֆրանսիայում, Սենեգալում) դրական 

եզրակացության դեպքում: 

 3) Պառլամետա-պլեբիսցիտար, որի դեպքում պառլամենտը 

համաժողովրդական քվեարկության է ներկայացնում Նախագահի պաշտոնանկության 

հարցը: Այդ ձևը նախատեսված է Ավստրիայում, Իսլանդիայում, սակայն 

գործնականում երբեք չի կիրառվել
346

: 

 Որոշ պետություններում Նախագահին պաշտոնանկ անելու հիմք է նրա կողմից 

խորհրդարանի արձակման հանրաքվեի նախաձեռնումը, եթե հանրաքվեի 

արդյունքում ընտրողները որոշում չեն կայացնում խորհրդարանի արձակման մասին, 

ինչն ընտրողների շրջանում Նախագահի նկատմամբ վստահության կորուստ է 

նշանակում: Այդ հիմքը նախատեսված է Լատվիայի Հանրապետության 

Սահմանադրությամբ (48-50-րդ հոդվածներ)
347

: Կան պետություններ, որտեղ 

Նախագահին սահմանադրորեն արգելվում է զբաղեցնել այլ պաշտոն կամ կատարել 

այլ, Նախագահի պաշտոնի հետ անհամատեղելի գործառույթներ, և եթե նա խախտում 

է անհամատեղելիության մասին նորմի պահանջը, ապա ենթարկվում է նեգատիվ 

սահմանադրական պատասխանատվության` պաշտոնանկության ձևով: Որոշ 

երկրներում Նախագահը կարող է լքել պետական տարածքը խորհրդարանի կամ 

կառավարության համաձայնության դեպքում միայն: Առանց նման համաձայնություն 

ստանալու երկրից հեռանալու դեպքում նա զրկվում է պաշտոնից
348

: Օրինակ, 

Պորտուգալիայի Հանրապետության Սահմանադրության 132-րդ հոդվածի համաձայն՝ 

Նախագահը չի կարող լքել ազգային տարածքն՝ առանց Հանրապետության 

Ասամբլեայի համաձայնության
349

: Այդ պահանջի չպահպանումը հանգեցնում է երկրի 

Նախագահի պաշտոնանկության: Համանման կարգ է սահմանված նաև 

Իռլանդիայում
350

 , Կոլումբիայում
351

:  

 Սահմանադրորեն կարգավորվում են նաև ՀՀ նախագահի հրաժարականի կամ 

ՀՀ նախագահի կողմից իր լիազորությունների կատարման անհնարինության 

դեպքերը։ Հանրապետության նախագահն իր հրաժարականը ներկայացնում է 

Ազգային ժողով: Հրաժարականը համարվում է ընդունված օրենքով սահմանված 

կարգով այն հրապարակելու պահից: Ինչ վերաբերում է ՀՀ նախագահի 

լիազորությունների կատարման անհնարինությանը, ապա նախագահի ծանր 

հիվանդության կամ նրա լիազորությունների կատարման համար այլ անհաղթահարելի 

խոչընդոտների առկայության դեպքերում, որոնք տևականորեն անհնարին են 

դարձնում նրա լիազորությունների կատարումը, Սահմանադրական դատարանը 

Կառավարության դիմումի հիման վրա որոշում է կայացնում Հանրապետության 

նախագահի լիազորությունների կատարման անհնարինության մասին: 

 Պետության գլխի սահմանադրական լիազորությունների պատշաճ կատարման 

համար պատասխանատվություն է կրում նաև նրան փոխարինող պաշտոնատար 

անձը: ՀՀ Սահմանադրության 144-րդ հոդվածի համաձայն` Հանրապետության 

նախագահի պաշտոնանկության, լիազորությունների կատարման անհնարինության, 

                                                           
346

 Տե՛ս Конституционное право зарубежных стран, М., 1999, էջ 312-313։ 
347

 Տե՛ս  Конституции государств Европы, Т.1; Конституции государств-участников СНГ, 

М., 1999. 
348

 Տե'ս Մեքսիկայի Սահմանադրության 88-րդ հոդված, Արգենտինայի Սահմանա-

դրության 86-րդ հոդվածի 21-րդ կետ: 
349

 Տե'ս Конституция Португальской Республики // Конституции государств Европы, М., 

2001. 
350

 Տե'ս Իռլանդիայի Սահմանադրության 12-րդ հոդված, Պորտուգալիայի 

Սահմանադրության 129-րդ հոդված: 
351

   Տե'ս Կոլումբիայի Քաղաքական Սահմանադրության 128-րդ հոդված: 



ԳԻՏԱԿԱՆ ԱՐՑԱԽ            SCIENTIFIC ARTSAKH            НАУЧНЫЙ АРЦАХ         № 1(2), 2019 

231 

 

հրաժարականի կամ մահվան դեպքերում մինչև նորընտիր Հանրապետության 

նախագահի կողմից պաշտոնի ստանձնումը Հանրապետության նախագահի 

լիազորությունները կատարում է Ազգային ժողովի նախագահը: Սակայն 

Հանրապետության Նախագահին փոխարինող անձն ունի սահմանադրաիրավական 

կարգավիճակի որոշակի առանձնահատկություններ, հետևաբար, Նախագահի և նրան 

փոխարինող անձի սահմանադրական լիազորությունների ծավալները չեն համընկնում: 

Այսպես, նախագահին փոխարինող անձը, որպես կանոն, չի իրականացնում հետևյալ  

լիազորությունները՝ հանրաքվեի նշանակում, վարչապետի նշանակում, Հայաստանի 

Հանրապետության շքանշաններով ու մեդալներով պարգևատրում, բարձրագույն 

զինվորական ու պատվավոր կոչումների, բարձրագույն դիվանագիտական ու այլ 

դասային աստիճանների շնորհում, դատապարտյալներին ներման շնորհում: 

Առաջարկում ենք ապագայում սահմանադրորեն չնախատեսել ՀՀ նախագահին 

փոխարինողի ինստիտուտը՝ հաշվի առնելով պետության գլխի լիազորությունների 

արարողակարգային ու ներկայացուցչական բնույթը։ Որպես լուծում կարելի է 

ամրագրել, որ Հանրապետության նախագահի պաշտոնը թափուր մնալուց հետո 

տասն (և ոչ թե քսանհինգից երեսունհինգ) օրվա ընթացքում կազմակերպվում է 

նախագահի արտահերթ ընտրություն։ 

Հանրապետության նախագահի գործունեության ապահովմանն է նվիրված ՀՀ 

Սահմանադրության 145-րդ հոդվածը, ըստ որի՝ Հանրապետության նախագահի 

աշխատակազմի ձևավորման կարգը, նախագահի վարձատրության չափը, 

սպասարկման ու անվտանգության ապահովման կարգը սահմանվում են օրենքով:  

 Այսպիսով, Հայաստանի Հանրապետության Նախագահը պետության գլուխն է, 

որ օժտված է պառլամենտական կառավարման  ձև ունեցող պետությունների 

նախագահներին բնորոշ սահմանադրական լիազորություններով և պոզիտիվ 

սահմանադրական պատասխանատվություն է կրում երկրի Հիմնական օրենքի 

պահպանման համար, միաժամանակ ՀՀ Սահմանադրությամբ նախատեսված 

հիմքերի առկայության դեպքում և սահմանված կարգով ենթակա է նեգատիվ 

սահմանադրական պատասխանատվության՝ պաշտոնանկության ձևով:   

The article is dedicated to the issues of constitutional responsibilities and powers of the 

President of the Republic of Armenia, in the context of the constitutional amendments in 2015. 

Applying historical, comparative and legal analysis methods, the evolution of the President's 

Constitutional Institute in the Republic of Armenia is presented, the requirements for the 

presidential candidate, the powers of the head of state and their implementation mechanisms are 

examined according to the Constitution adopted in 1995, and then constitutional amendments in 

2005 and 2015. The issues of positive and negative constitutional responsibility of Presidents of 

the Republic of Armenia and other states, as well as the grounds and order of president‘s 

resignation also serve as a subject matter for the study. 

It is noted that as a priority for the President of the Republic of Armenia is the 

observance of the Constitution, as this obligation derives from the constitutional status of the 

head of the state. 

 And if the President violates the requirements of the Constitution and the laws 

himself/herself, then it should turn into a negative constitutional and other legally liable subject. 

It is important to foresee a linguistic dimension for the presidential candidate, and it is also 

proposed to establish an educational qualification. 

It is proposed not to foresee the institute of substitution of president of the RA taking into 

account the ceremonial and representative nature of the power of the head of state. And, as a 

solution, it is suggested to fix that an extraordinary election is organized during ten (and not 

twenty-five) days after the office of the president of the Republic of Armenia is vacant. 

Статья посвящена  проблемам конституционной ответственности и полномочий  

Президента Республики Армения в контексте конституционных изменений 2015 года. 

Методами исторического и сравнительного анализа представлена эволюция  

конституционного института президентства Республики Армения, рассматриваются 

требования, предъявляемые  кандидату в президенты, полномочия главы государства и 

механизмы их реализации, в соответствии с  Конституцией, принятой в 1995 году, а  

затем согласно конституционным изменениям 2005 и 2015 годов. Предметом 

исследования являются также проблемы позитивной и негативной конституционной 

ответственности президентов Республики Армения и других государств, основания и 

порядок отставки президента. 

Отмечается, что для Президента Республики Армения слежение за соблюдением 

Конституции определено как основной приоритет, поскольку данная обязанность  

вытекает из конституционного статуса главы государства. И если сам президент нарушит 

требования Конституции и законов, то он превратится в субъект, несущий  негативную 

конституционно-правовую или иную юридическую ответственность. Придается важное 

значение введению языкового ценза для кандидата в президенты, а также предлагается 

установить и образовательный ценз. Учитывая церемониальный и представительный 

характер полномочий главы государства, предлагается в будущем не предусматривать 

Конституцией институт замещения Президента РА. И, в качестве решения, предлагается, 

чтобы внеочередные выборы главы государства проводились в течение десяти (а не 

двадцати пяти) дней после того, как должность Президента РА становится вакантной. 

